
TARAQQIYOT BANKIDAN 
INVESTITSIYA JALB QILISH 

IMKONIYATLARI

Mamatov Bahromjon Shavkatovich
O‘zbekiston Respublikasi Bank-moliya akademiyasi 

“Investitsiyalar va moliya bozori” kafedrasi dotsenti, PhD

Annotatsiya: Ushbu maqolada mahalliy va xorijiy olimlarning mavzuga doir  ilmiy qarashlari, shuningdek, xorijiy moliya 
institutlari orqali arzon kapital jalb qilish imkoniyatlari tahlil qilingan. Yevropa tiklanish va taraqqiyot banki bilan hamkorlik 
qilish, mamlakat iqtisodiyotiga xususan infrastruktura dasturlariga kapital  jalb qilish yo‘llari to‘g‘risida ilmiy xulosalar va 
amaliy takliflar keltirilgan.

Kalit so‘zlar: Kapital, investitsiyalar, investitsion muhit, to‘g‘ridan to‘g‘ri xorijiy investitsiyalar, portfel investitsiyalar, kredit 
liniyalari, yashil moliyalashtirish. 

Abstract: This article analyzes the scientific views of domestic and foreign scientists on the subject, as well as the possi-
bilities of attracting cheap capital through foreign financial institutions. Scientific conclusions and practical proposals are 
presented on cooperation with the European Bank for Reconstruction and Development, ways to attract capital to the 
country’s economy, especially infrastructure programs.

Key words: Capital, investments, investment climate, foreign direct investments, portfolio investments, credit lines, green 
financing. 

Аннотация: В данной статье анализируются научные взгляды отечественных и зарубежных ученых на данную 
тему, а также возможности привлечения дешевого капитала через иностранные финансовые институты. Пред-
ставлены научные выводы и практические предложения по сотрудничеству с Европейским банком реконструкции 
и развития, путям привлечения капитала в экономику страны, особенности инфраструктурных программ.

Ключевые слова: Капитал, инвестиции, инвестиционный климат, прямые иностранные инвестиции, портфельные 
инвестиции, кредитные линии, зеленое финансирование. 

K I R I S H
Sanoat va kapitalning baynalminallashuvi, milliy xo‘jaliklarning o‘zaro bir-birlariga bo‘lgan ta’sirining sezilarli 

darajada  ortishi,  turli  mamlakatlarda  ishbilarmonlik  konyukturasi  bog‘liqligining  darajasi  ortishi  –  bularning 
barchasi, jahon xo‘jaligining davlatlararo boshqaruv mexanizmini shakllantirishni talab etadi. Jahon iqtisodiyoti va 
xalqaro munosabatlarning institutsional boshqaruv tizimini shakllantirishda aynan xalqaro moliya institutlarining 
o‘rni muhim hisoblanadi.

Jahonning  yetakchi  moliya  institutlaridan  biri  Yevropa  tiklanish  va  taraqqiyot  banki  boshqaruvchilar 
kengashining  32-yillik  yig‘ilishi  O‘zbekistonda,  qadim  va  navqiron  Samarqand  shahrida  o‘tkazilayotganligi 
ham bejiz emas. YeTTB o‘tgan 2022-yilda O‘zbekistondagi  26  ta  loyihani moliyalashtirish uchun 900 million 
AQSh dollari miqdoridagi mablag‘larini yo‘naltirdi. Mazkur ko‘rsatkichning o‘zi ham Yangi O‘zbekistonga yangi 
investitsiyalar borasidagi o‘zaro ishonchga asoslanganligidan dalolat beradi.

O‘zbekiston  Respublikasi  Prezidentining  “2022–2026-yillarga  mo‘ljallangan  yangi  O‘zbekistonning 
Taraqqiyot strategiyasi to‘g‘risida”gi 60-sonli farmonining 21-maqsadining amalga oshirish mexanizmiga muvofiq: 
“... Xalqaro moliya  institutlari bilan birgalikda kelgusi 5-yil uchun bir nechta ssenariyli makroiqtisodiy prognoz 
(makromodel)ni ishlab chiqish. Bunda:

●  yalpi ichki mahsulotni 100 mlrd AQSh dollariga yetkazish va aholi daromadlarining yuqori o‘sish sur’atlarini 
ta’minlash;

●  tarkibiy islohotlarni amalga oshirishda iqtisodiyotga ta’sirini baholash;

●  tashqi bozorlardagi o‘zgarishlarni prognozlashtirish va iqtisodiy o‘sishga tashqi omillar ta’sirini yumshatish;

●  hududlar va  tarmoqlarning  iqtisodiy o‘sishdagi hissasini aniqlash orqali  “o‘sish nuqtalari”ni belgilash”1 
kabi vazifalar belgilangan.

O‘zbekiston  xalqaro  hamjamiyat  bilan  o‘zaro  manfaatli  hamkorlik  masalasiga  doimiy  e’tibor  qaratib 
kelmoqda. Bu borada xalqaro moliya  institutlari bilan ham o‘zaro hamkorlik asosida milliy  iqtisodiy va ijtimoiy 
taraqqiyotni  jadallashtirish  masalasiga  ustuvor  maqsad  sifatida  yondashilmoqda.  Makroiqtisodiy  barqarorlik, 
qulay investitsion muhit tufayli xalqaro moliya institutlari ham mamlakatimiz bilan hamkorlik qilishdan mamnun 
ekanliklarini yashirmayapti.

A D A B I Y O T L A R  S H A R H I
A.  Sh.  Bekmurodov  fikricha,  to‘g‘ridan  to‘g‘ri  xorijiy  investitsiyalar-investorga  korxonani  nazorat  qilish 

huquqini beruvchi kapitalni  to‘g‘ridan  to‘g‘ri eksport qilish va shu bilan karxona asosiy bosh kompaniyasining 
xorijiy sho‘ba korxonasiga aylanadi [2].

A.  V.  Vaxobov  esa  to‘g‘ridan  to‘g‘ri  xorijiy  investitsiyalar-investorga  iqtisodiy  faoliyati  ustidan  ta’sirchan 
nazorat etish imkonini beradigan investorning uzoq muddatli, firmaning kamida 10 foizi ulushiga yoki aksiyadorlar 
kapitaliga egalik qilishiga imkon beradigan investitsiyalardir, deb ta’kidlaydi [3].

A. S. Azizov to‘g‘ridan to‘g‘ri xorijiy  investitsiyalar atamasini, avvalo, xo‘jalik  faoliyati ustidan qisman yoki 
to‘liq nazoratni ta’minlash orqali xorijiy korxonaga investitsiya sifatida tushunish kerakligini ta’kidlaydi.

To‘g‘ridan to‘g‘ri xorijiy investitsiyalarni jalb qilishning asosiy omillari bozorlar va resurslarga kirishdir. Chet el 
kapitalining faqat ayrim mintaqalarda va ayrim tarmoqlarda konsentratsiyasi boshqa mintaqalar iqtisodiyotining 
rivojlanishini cheklaydi, birinchi navbatda sanoati rivojlanmagan mintaqalar iqtisodiyotiga ta’sir qiladi.

T A H L I L  V A  N A T I J A L A R
Bank  tomonidan  O‘zbekistonning  2023  va  2024-yillardagi  o‘sish  ko‘rsatkichlari  yalpi  ichki  mahsulotga 

nisbatan 6,5 foizni tashkil etishi prognoz qilinmoqda. Mazkur ko‘rsatkich dunyodagi murakkab siyosiy va iqtisodiy 
vaziyat sharoitida har tomonlama ijobiy ko‘rsatkichdir. Shu sababli ham Yevropa tiklanish va taraqqiyot banki 
O‘zbekistondagi izchil islohotlarni har tomonlama faol qo‘llab-quvvatlamoqda.

Yevropa tiklanish va taraqqiyot banki o‘z faoliyatini boshlangandan buyon 180 milliard dollarlik 6500 ta loyi-
hani moliyalashtirishgan bo‘lsa, O‘zbekiston bank a’zoligiga qabul qilinganidan bugungi kunga qadar 4 milliard 
AQSh dollariga teng 129 ta loyihani amalga oshirib kelmoqda. Bunda yashil energetika, trasport, bank tizimi, 
ayollar  tadbirkorligini qo‘llab-quvvatlash,  ta’lim, sog‘liqni  saqlash, qishloq xo‘jaligi,  kommunal  xo‘jalik,  raqamli 
iqtisodiyotni rivojlantirish, davlat-xususiy sheriklik loyihalarini amalga oshirish kabilarda YeTTBning ishtiroki ko‘p 
tomonlama samara keltirmoqda.

Yevropa  tiklanish  va  taraqqiyot  banki  kichik  va  o‘rta  biznesni  faol  qo‘llab-quvvatlash  tarafdori  sifatida 
faoliyat ko‘rsatib kelmoqda. Bu borada tijorat banklariga kredit  liniyalari ajratish orqali kichik va o‘rta biznesni 
moliyalashtirish amaliyotlari bir necha yillardan buyon mamlakatimizda qo‘llanib kelinmoqda. Xususan biznes 
subyekti mavjud va biznesni yuritish bo‘yicha kamida  ikki yillik  tajribaga hamda yangi biznes  loyihasi mavjud 
ayol tadbirkorlar uchun biznesni rivojlantirishning zamonaviy yondashuvlarini shakllantirish borasida dasturlarni 
amalga  oshirilmoqda.  Bunda  amalga  oshirilayotgan  loyihalarning  49  foizi  xususiy  biznes  loyihalari  ekanligi 
alohida e’tiborimizni tortadi. Chunki yuqori samaradorlik kasb etuvchi xususiy biznes loyihalariga xorijiy kapital 
jalb qilinayotganligi istiqbolda global moliya bozoriga chiqishlarida muhim ahamiyatga ega. Xususiy sektorni rivoj-
lantirishga va milliy iqtisodiyotdagi ulushini oshirib borishga intilayotgan Yangi O‘zbekiston ustuvor maqsadlari 
Yevropa  tiklanish  va  taraqqiyot  bankining maqsadlariga ham  to‘la mos keladi. Yillik  yig‘ilish  va biznes-forum 
yakunlari o‘laroq, xususiy biznesni moliyalashtirish bo‘yicha qator loyihalarni moliyalashtirish bo‘yicha bitimlar-
ning imzolanganligi ham natijaning yuqoriligini o‘zida namoyon qiladi.

Yashil  iqtisodiyotga o‘tish nuqtayi nazaridan yashil energetikani  rivojlantirish  loyihalari YeTTB  tomonidan 
faol  qo‘llab-quvvatlanmoqda.  Birlashgan  arab  amirliklarining  Masdar  kompaniyasi  tomonidan  Samarqand, 
Surxondaryo va Jizzax viloyatlarida quyosh foto elektr stansiyalarini ishga tushirish bo‘yicha amalga oshirilayotgan 
loyihalarga bank tomonidan 205 million AQSh dollari miqdorida mablag‘ ajratilgan. Saudiya Arabistonining ACWA 
Power kompaniyasiga Buxoro viloyatidagi ikkita shamol elektr statsiyasini ishga tushirish bo‘yicha loyiha uchun 
esa 520 million AQSh dollari miqdori kredit mablag‘lari yo‘naltirilgan. Alohida qayd etish lozimki, mazkur loyihalar 
bo‘yicha majburiyatlar loyihani amalga oshirayotgan xorijiy kompaniyalar zimmasidadir. O‘zbekiston tomonining 
majburiyati esa davlat-xususiy sheriklik nuqtayi nazaridan ishlab chiqariladigan elektr energiyasini kafolatli sotib 
olishni nazarda tutadi. 2030-yilga borib jami elektr energiyasining 40 foizi qayta tiklanuvchi manbalardan olinishi 
bo‘yicha strategik maqsadlar belgilanganligini shu ham shu o‘rinda ta’kidlashimiz lozim.

1  O‘zbekiston Respublikasi Prezidentining “2022–2026-yillarga mo‘ljallangan yangi O‘zbekistonning Taraqqiyot strategiyasi to‘g‘risida”-
gi 60-sonli farmoni.

2021-y.2020-y.2019-y.2018-y.2017-y.
1-rasm: YeTTB O‘zbekistonda amalga oshirayotgan loyihalar2

Tijorat banklarining raqamli transformatsiyasi va ularni xususiylashtirishga tayyorlash masalasida Yevropa 
tiklanish  va  taraqqiyot  banki  Sanoatqurilishbank,  Asakabank  bilan  hamkorlik  qilib  kelmoqda.  Bunda  oddiy 
aksiyalarga ayirboshlash sharti bilan kredit liniyalari taqdim etilganligi istiqbolda Yevropa tiklanish va taraqqiyot 
bankining  Sanoatqurilishbank  aksiyadoriga  aylanishini  kafolatlaydi.  Natijada  milliy  tijorat  banklarining  ham 
raqamli,  ham  mulkdorlar  o‘zgarishi  bo‘yicha  transformatsiyasi  istiqbolda  yuqori  samaradorlik  orqali  global 
raqobatga  kirisha  olishiga  xizmat  qiladi.  Shuningdek,  Ipak  yo‘li  bank,  Universalbank,  TBC  bank,  Davrbank, 
Hamkorbank  kabilarning  resurs  bazasini mustahkamlash  borasidagi  hamkorlik  aloqalari  ham  kichik  va  o‘rta 
biznesning  rivojlanishiga  xizmat  qilmoqda.  Umuman  raqamli  iqtisodiyot  ko‘lamini  kengaytirish  istiqbolda 
xarajatlarni minimallashtirish orqali biznes va hukumat samaradorligini oshirishga xizmat qiladi.

O‘tkazilayotgan  bank  boshqaruv  kengashi  yig‘ilishi  va  biznes  forumda  dunyoning  71 mamlakatidan  ikki 
yarim mingdan ortiq hukumatlar, xalqaro moliya institutlari va ommaviy axborot vositalari vakillari, iqtisodchilar 
va tahlilchilar, investorlar va ishbilarmonlarning ishtirok etayotganligi mamlakatimiz, turizm imkoniyatlarini keng 
targ‘ib qilishda ham o‘ziga xos vositaga aylanmoqda. 

2017-y. 2018-y. 2018-y. 2018-y. 2018-y.
2-rasm: YeTTB O‘zbekistonda amalga oshirayotgan loyihalar, mln yevro3

2  https://www. ebrd. com/where-we-are/uzbekistan/data. html
3  https://www. ebrd. com/where-we-are/uzbekistan/data. html

Yillik yig‘ilish doirasida o‘tkaziladigan biznes forumda xalqaro savdoga ko‘maklashish, energiya xavfsizligini 
ta’minlash  va  qayta  tiklanadigan  energiya  manbalaridan  keng  foydalanish,  kichik  va  o‘rta  biznesning 
iqtisodiyotdagi  ahamiyatini  oshirish,  rivojlanayotgan  bozorlarda  raqamlashtirish  jarayonlarini  jadallashtirish, 
moliyaviy  infratuzilmani modernizatsiyalash, YeTTB  “Yashil  shaharlar”  dasturini  amalga  oshirish, YeTTBning 
“Mintaqaviy  iqtisodiy  istiqbollar”  mavzusidagi  asosiy  makroiqtisodiy  tadqiqoti  va  boshqalar  bo‘yicha  panel 
munozaralar o‘rin olganligi e’tiborimizni tortdi. 

Moliya institutlari
Infrastruktura loyihalari

Sanoat korxonalari

3-rasm: YeTTB tomonidan O‘zbekistonda amalga oshirilayotgan loyihalar tarkibi4

Darhaqiqat kelajak iqtisodiyoti – bu yashil iqtisodiyotdir. Yevropa tiklanish va taraqqiyot bankining tashab-
buslari  va  O‘zbekistonda  yashil  loyihalarni  faol  moliyalashtirayotganligi  e’tiborga  molik.  O‘tkazilgan  tadbirlar 
doirasida, Nukus shahrida ham shamol elektr stratsiyasini qurish va ishga tushirish loyihasini moliyalashtirish 
uchun 19 million AQSh dollari miqdorida ACWA Power kompaniyasiga kredit mablag‘lari ajratilishi bo‘yicha bitim 
imzolanganligini alohida ta’kidlashimiz lozim.

Barchamizga ma’lumki, Samarqand Yevropa tiklanish va taraqqiyot bankining “Yashil shaharlar” dasturiga 
qo‘shilgan yurtimizdagi ilk shahar hisoblanadi.  Mazkur dastur doirasida Samarqand shahrida jamoat transporti 
uchun 155 million AQSh dollariga 350 ta elektrobus xarid qilish hamda ular bilan bog‘liq infratuzilmani yaratish 
bo‘yicha loyiha boshlandi. Loyihani dastlabki moliyalashtirish bo‘yicha 49 million AQSh dollari bank tomonidan 
ajratildi  va  mazkur  loyiha  2025-yilda  o‘z  nihoyasiga  yetadi  hamda  Samarqand  shahar  jamoat  transporti 
to‘liq elektrobusga o‘tadi. Shu o‘rinda Samarqand shahrida elektrobuslar harakatini yo‘lga qo‘yish ham milliy 
iqtisodiyotda yashil iqtisodiyot ko‘lamini oshirishga qaratilganligini ta’kidlash lozim.

X U L O S A
Qayd  etishimiz  lozimki,  boshqaruvchilar  kengashining  32-yillik  yig‘ilishini  Samarqandda  o‘tkazish  orqali 

Yevropa tiklanish va taraqqiyot banki va xorijiy mehmonlar O‘zbekistondagi yangi biznes loyihalar bilan bevosita 
tanishish  imkoni  paydo  bo‘ldi.  Keltirilgan  jihatlar  aosida  ta’kidlashimiz  lozimki,  o‘tkazilgan  yillik  yig‘ilish  va 
biznes-forum  Yevropa  tiklanish  va  taraqqiyot  bankining  mamlakatimizdagi  faoliyatini  yanada  kengaytirishga 
xizmat qiladi. Keng ko‘lamli xususiylashtirish boshlangan bir davrda bunday xalqaro darajadagi yig‘ilishlarning 
o‘tkazilishi davlat mulkini xususiy sektorga samarali asosda o‘tkazishga ham imkon beradi. Boshqa tomondan 
xalqaro moliya institutlarining ilg‘or tajribalarini milliy iqtisodiyotga joriy etishda ham ijobiy hamiyat kasb etadi. 
Shuningdek,  agrar  sektor,  suv  xo‘jaligini  boshqarish,  kapital  bozorini  rivojlantirish,  ta’lim va  sog‘liqni  saqlash 
kabi sohalar rivojida ham Yevropa tiklanish va taraqqiyot banki bilan hamkorlik ijtimoiy va iqtisodiy taraqqiyotga 
xizmat qiladi, deb hisoblaymiz.

4  https://www. ebrd. com/where-we-are/uzbekistan/data. html

